
UNTUK SIARAN SEGERA 
 
KUALA LUMPUR, 28 Julai 2026 – Organisasi dan pemain industri yang menerajui 
pembangunan sektor pengangkutan dan logistik kini dipelawa untuk menjadi 
sebahagian daripada sejarah apabila pencalonan bagi Anugerah Transport 
Expo Asia (TXA) 2026 secara rasminya dibuka. Penganjuran julung kali 
anugerah berprestij ini merupakan platform pengiktirafan nasional yang 
meraikan kecemerlangan, inovasi dan kepimpinan dalam ekosistem 
pengangkutan negara. 
 
Diadakan bersempena Transport Expo Asia (TXA) 2026, anugerah ini 
mengiktiraf pencapaian cemerlang organisasi serta individu dalam sektor 
pengangkutan darat dan rel, maritim, penerbangan serta logistik yang telah 
menyumbang kepada pembangunan sistem pengangkutan yang lebih 
selamat, mampan, berdaya tahan dan berdaya saing di peringkat serantau 
serta antarabangsa. 
 
Dianjurkan oleh Kementerian Pengangkutan Malaysia (MOT) dan diuruskan 
oleh Alpine Integrated Solution, Transport Expo Asia merupakan satu-satunya 
pameran pengangkutan bersepadu di dunia yang menghimpunkan 
keseluruhan rantaian nilai sektor pengangkutan di bawah satu bumbung. Edisi 
2026 dijangka menghimpunkan lebih 250 syarikat pempamer dari lebih 20 
negara, sekali gus menjadi platform strategik bagi kerjasama industri, 
pemindahan teknologi, pelaburan dan perkongsian pengetahuan. 
 
Penganjuran Anugerah TXA 2026 menandakan satu lagi langkah penting 
dalam usaha memperkukuh kedudukan Malaysia sebagai hab 
pengangkutan dan logistik serantau, di samping mengiktiraf organisasi yang 
telah memacu inovasi, kecemerlangan operasi, kelestarian serta transformasi 
industri. 
 
Organisasi layak mengemukakan pencalonan bagi lebih daripada satu 
kategori, manakala pengamal media yang telah menghasilkan liputan 
berkualiti dan memberi impak kepada industri pengangkutan turut dipelawa 
menyertai kategori khas kewartawanan. 

Sebanyak 10 kategori anugerah dipertandingkan, iaitu: 
 

1. Anugerah Laureate Menteri Pengangkutan bagi Kepimpinan 
Pengangkutan Negara 

2. Inovator Pengangkutan Terbaik 
3. Inisiatif Pengangkutan Mampan Terbaik 
4. Kecemerlangan Kejuruteraan dalam Pengangkutan 
5. Pengendali Pelabuhan Terbaik 
6. Pengendali Perkapalan Terbaik 
7. Pengendali Pengangkutan Darat Terbaik 
8. Pengendali Logistik Terbaik 
9. Kecemerlangan Penyelesaian Keselamatan Jalan Raya 
10. Kecemerlangan Kewartawanan Pengangkutan 

 
Anugerah tertinggi malam tersebut, Anugerah Laureate Menteri 
Pengangkutan bagi Kepimpinan Pengangkutan Negara, akan diberikan 
kepada organisasi yang telah memberikan sumbangan luar biasa dan 
berimpak tinggi dalam memajukan ekosistem pengangkutan Malaysia di 
peringkat nasional mahupun antarabangsa. 
 
Semua finalis akan diraikan pada Majlis Gala Anugerah Transport Expo Asia 
2026 yang akan berlangsung pada 22 Oktober 2026 di Hyatt Regency Kuala 
Lumpur at Midtown. Majlis berprestij ini bakal menghimpunkan pemimpin 
industri, pembuat dasar, pelabur, delegasi antarabangsa serta pemain utama 
sektor pengangkutan bagi meraikan pencapaian terbaik industri. 
 
Pemenang akan dipilih oleh panel penilai bebas yang terdiri daripada tokoh-
tokoh berpengalaman dan berwibawa dalam industri, antaranya: 
 

• Tan Sri Dr. Ismail Haji Bakar, Bekas Ketua Setiausaha Kementerian 
Pengangkutan Malaysia merangkap Pengerusi Bank Islam Malaysia 
Berhad; 

• Prof. ChLT. Ts. Dr. Muhammad Zaly Shah, FCILT, Presiden Chartered 
Institute of Logistics and Transport (CILT) Malaysia; 

• Shaun Tan Poh Chye, Ketua International Association of Public Transport 
(UITP) Asia-Pacific; dan 

• Sharon Kindleysides, FCIHT, FCILT, FIET, Bendahari European Logistics 
Association (ELA). 

 
Beberapa lagi ahli panel penilai yang terdiri daripada tokoh industri akan 
diumumkan bagi memastikan proses penilaian dilaksanakan secara telus, 
profesional dan berintegriti. 

Ketua Setiausaha, Kementerian Pengangkutan Malaysia, YBhg. Dato' Seri 
Jana Santhiran Muniayan, berkata anugerah ini diwujudkan sebagai 
penghargaan kepada organisasi yang telah memainkan peranan penting 
dalam memperkukuh pembangunan sektor pengangkutan negara. 
 
“Kami amat berbesar hati menerima kesudian barisan panel penilai yang 
terdiri daripada tokoh-tokoh industri untuk menyumbangkan kepakaran dan 
pengalaman mereka dalam menilai setiap pencalonan. Kepakaran mereka 
akan memastikan proses pemilihan dilaksanakan secara adil, telus dan 
menyeluruh. Kami menggalakkan semua organisasi dalam sektor 
pengangkutan dan logistik untuk mengemukakan pencalonan serta 
mengetengahkan pencapaian yang telah menyumbang kepada 
pembangunan industri negara.” 
 
Sementara itu, Menteri Pengangkutan, YB Loke Siew Fook  berkata 
penganjuran anugerah ini akan memperkukuh lagi kedudukan Malaysia 
sebagai pusat kecemerlangan industri pengangkutan di rantau ini. 
 
“Anugerah Transport Expo Asia melengkapkan aspirasi Transport Expo Asia 
sebagai platform utama yang menghimpunkan pemain industri, pembuat 
dasar dan inovator dari seluruh dunia. Dengan kehadiran pempamer, pelabur 
dan delegasi antarabangsa ke Kuala Lumpur, anugerah ini memberi peluang 
kepada para finalis dan pemenang untuk memperoleh pengiktirafan yang 
lebih meluas di peringkat serantau dan global.” 
 
Anugerah Transport Expo Asia dijangka menjadi antara pengiktirafan tahunan 
paling berprestij bagi sektor pengangkutan dan logistik, sekali gus meraikan 
organisasi yang memacu kecemerlangan, inovasi dan pembangunan 
mampan demi masa depan mobiliti negara. 
 
Pencalonan kini dibuka kepada organisasi tempatan dan antarabangsa. 
 
Tarikh tutup pencalonan adalah pada 31 Ogos 2026. 
 
Maklumat lanjut mengenai syarat penyertaan dan pencalonan boleh 
didapati menerusi laman web rasmi Transport Expo Asia. 
 
Untuk maklumat lanjut, sila hubungi: 
Sekretariat Anugerah Transport Expo Asia (TXA) 
E-mel: clientservice@ibrasiagroup.com  

Mengenai MOT: 
 
Kementerian Pengangkutan Malaysia bertekad untuk memimpin dalam sistem 
pengangkutan bersepadu, cekap dan selamat dengan memperkasakan sistem 
pengangkutan berasaskan teknologi sebagai pemangkin pembangunan negara.  
 
Mengenai Transport Expo Asia (TXA): 
 
Dilancarkan pada tahun 2025, Transport Expo Asia (TXA) merupakan pameran pengangkutan 
dan logistik bertaraf antarabangsa yang dihoskan oleh Kementerian Pengangkutan Malaysia. 
TXA berfungsi sebagai platform strategik yang menghimpunkan kerajaan, penggubal dasar, 
pemain industri, pelabur, penyedia teknologi serta inovator bagi meneroka penyelesaian 
baharu dan memperkukuh kerjasama dalam pembangunan sektor pengangkutan, mobiliti, 
logistik dan rantaian bekalan melalui pameran, persidangan, sesi dialog peringkat menteri 
dan jaringan perniagaan. 
 
Mengenai Anugerah Transport Expo Asia (TXA): 
 
Diperkenalkan buat julung kalinya pada tahun 2026, Anugerah Transport Expo Asia (TXA) 
merupakan program pengiktirafan rasmi yang diadakan bersempena Transport Expo Asia 
bagi menghargai organisasi dan individu yang telah menunjukkan kecemerlangan dalam 
inovasi, kepimpinan, kelestarian dan prestasi operasi dalam sektor pengangkutan dan logistik. 
Anugerah ini mencerminkan komitmen Malaysia dalam mengiktiraf pencapaian yang 
menyumbang kepada pembangunan ekosistem pengangkutan negara yang lebih moden, 
berdaya saing dan mampan. 
 
Pertanyaan Media 
Kementerian Pengangkutan Malaysia  
Unit Komunikasi Korporat 
 
Tel +603 8892 1027 (Unit Komunikasi Korporat)  
E-mail unitkomunikasikorporat@mot.gov.my  


